
Hadirin yang dihormati:

Majlis Konvokesyen pagi ini dan besok merupakan setapak lagi kemajuan bagi Universiti Malaya ini dan sebagai Canselor Beta dengan penuh sukacita mengucapkan tahniah kepada para siswazah yang telah dan akan menerima ijazah mereka pada kedua-kedua istiadat itu. Khasnya Beta mengucapkan setinggi-tinggi tahniah dan penghargaan kepada Tan Sri Ismail bin Mohd. Ali dan Encik Ishak bin Haji Muhammad yang telah dianugerahkan ijazah Kehormat Universiti Malaya tahun ini.

Pada pendapat Beta anugerah yang tertinggi ini amat kena pada waktu dan tempatnya kerana kedua-dua mereka adalah tokoh yang banyak berjasa di lapangan masing-masing kepada bangsa dan Negara. Oleh yang demikian, Universiti Malaya sungguh merasa bertuah kerana mendapat peluang merakamkan penghargaan rakyat Malaysia kepada mereka atas jasa dan sumbangan mereka yang tidak ternilai harganya itu.

Hadirin yang dihormati:

Kemajuan sesebuah Negara di zaman moden ini bergantung kepada keteguhan ekonominya, dan bila memperkatakan soal ekonomi, kita sekaligus memikirkan perkara-perkara yang berkaitan iaitu pengeluaran, harga dan matawang. Dalam tempoh dua tahun ini, kita melihat pergolakan hebat dalam dunia kewangan antarabangsa berikutan dengan krisis dollar Amerika yang membawa reaksi berangkaian ke atas ekonomi dan kewangan dunia amnya. Malaysia sungguh beruntung dengan adanya ahli ekonomi yang ulung iaitu Tan Sri Ismail bin Mohd. Ali sebagai Gabenor Bank Negara. Walaupun krisis dollar itu telah melanda Negara-Negara lain dengan bagitu hebat, akan tetapi kedudukan ringgit Malaysia tidak sedikit pun terjejas. Bahkan pada hari ini ringgit kita adalah antara matawang yang paling teguh di dunia. Beta sungguh bersyukur kerana pada masa Beta menjadi Canselornya, Universiti Malaya ini telah memperakui kebijaksanaan Tan Sri Ismail Mohd. Ali memegang teraju pimpinan Bank Negara Malaysia.

Hadirin yang dihormati:

Ada pepatah Barat berkata “Not by bread alone” iaitu yang membawa erti bahwa kita sebagai manusia yang hidup bertamaddun juga memerlukan hidangan jiwa dan rohani dalam bentuk seni yang indah dan bernilai samaada karya sastera, musik, drama dan tarian. Tahun ini seorang anak watan yang telah banyak berbakti kepada kemajuan dan perkembangan Persuratan Melayu dan kewartawanan hampir-hampir seumur hidupnya diberi penghormatan oleh Universiti ini.

Semasa Negara kita menjalankan pembangunan ekonomi dan kemajuan teknoloji yang pesat, adalah mustahak kemajuan yang sama pesatnya berlaku di dalam bidang kesenian dan kesusasteraan supaya menjamin keseimbangan dalam kehidupan rakyat serta meninggikan kebudayaan dan tamadun dunia. Penghormatan yang diberikan kepada tokoh sasterawan dan wartawan, seorang ahli fikir yang sukar bandingnya iaitu Encik Ishak bin Haji Muhammad atau lebih terkenal dengan gelaran Pak Sako bukanlah hak istimewa Universiti Malaya ini sahaja, bahkan mencerminkan hasrat hati nurani seluruh rakyat yang cintakan bahasa dan kebudayaannya.

Hadirin yang dihormati:

Universiti Malaya sungguh berbangga kerana dari setahun kesetahun, bilangan siswazah yang lulus dari semua fakulti terus meningkat dengan ramai. Ini adalah natijah yang baik kerana Negara memerlukan cadre pemimpin muda yang akan memenuhi lapangan hidup dalam bidang-bidang pentadbiran, pendidikan, kesihatan dan perindustrian. Kalau disifatkan pelajaran itu sebagai investment Negara, maka siswazah-siswazah yang ada di hadapan kita adalah hasil dari investment itu.

Dalam bulan Jun yang berbahagia ini, Universiti Sains dan Universiti Kebangsaan selain dari Universiti ini telah juga melangsungkan Konvokesyennya masing-masing. Beta mengambil kesempatan ini mengucapkan tahniah kepada Universiti Kebangsaan kerana inilah julung kali istiadat Konvokesyen itu diadakan bagi siswazah-siswazahnya. Siswazah- siswazah baru Universiti Malaya ini sekarang kenalah menghadapi persaingan untuk memenuhi jawatan-jawatan yang terbuka di lapangan awam dan swasta. Dari sekarang quality siswazah dari berbagai Universiti di Negara ini akan diuji oleh masyarakat dan pada hemat Beta ini merupakan suatu kemajuan yang bermakna di lapangan pelajaran tinggi. Dengan itu, terpulanglah kepada mahasiswa Universiti Malaya ini untuk belajar dengan tekun dan tidak membazirkan masa sambil para guru hendaklah bersungguh-sungguh mengekalkan mutu pengajaran serta prestige Universiti Malaya ini pada setiap masa. Tidaklah benar anggapan bahawa oleh kerana Universiti ini yang tertua sekali, maka ijazahnya lebeh bernilai dari yang lain-lain; hanya masyarakat boleh menentukannya.
Hadirin yang dihormati:

Selama setahun ini, banyak kemajuan yang dapat dilihat di Kampus Universiti Malaya ini. Beta gembira melihat bangunan baru untuk Fakulti Sains dan Beta difahamkan iaitu tidak berapa lama lagi sebuah bangunan yang dinamakan Siswarama akan memberi kemudahan kepada lebeh seribu orang mahasiswa mentelaah pelajaran dalam suasana hawa dingin sepanjang hari. Bangunan ini juga akan menyediakan kemudahan bagi mendapatkan makan-minum untuk mahasiswa yang tidak tinggal di Kampus. Di lapangan rekreasi, pembinaan kolam mandi sudah hampir siap dan kemudahan sukan akan ditambah dengan tiga padang untuk permainan luar sebelum akhir tahun ini.
Antara perubahan-perubahan di bidang akademik termasuklah kajian untuk susunan baru bagi pengajaran di fakulti-fakulti yang lama seperti Fakulti Sains. Cadangan untuk memasukkan Ilmu Pendidikan sebagai mata-pelajaran tersendiri di dalam Fakulti Sains dengan cara ‘integrated’ sangatlah wajar kerana Negara kita masih memerlukan ramai lagi guru-guru siswazah sains.

Naib-Canselor telah melaporkan kepada Beta bahawa dasar kemasukan atau University’s Entrance Policy pun telah dilaksanakan sedapat mungkin. Iaitu perseimbangan di antara siswa Bumiputra dan bukan Bumiputra telah diberi disemua fakulti dan Universiti pada keseluruhannya. Kekurangan calun Bumiputra dalam ketiga-tiga aliran Sains, Kejuruteraan dan Perubatan telah menimbulkan kesulitan, akan tetapi Beta puashati para staff Akademik serta Pentadbiran telah berusaha dengan jujur dan bijaksana melaksanakan dasar kemasukan itu bagi lapan buah fakulti untuk mahasiswa yang mengikuti kursus Sarjana Muda.

Beta juga diberi maklum tahun ini iaitu Fakulti Sains telah memulakan kursus Pra-Sains untuk pelajar Bumiputra yang agak lemah keputusannya di peringkat Sijil Tinggi Persekolahan. Adalah diharap usaha ini akan menolong Universiti Malaya mencapai kadar perseimbangan yang dikehendaki di dalam masa yang paling singkat.

Sebagai contoh, kursus Pra-Kejuruteraan yang diadakan di Fakulti Kejuruteraan dalam masa dua tahun yang lalu, telahpun berhasil dengan adanya sebelas orang mahasiswa Bumiputra yang didaftarkan pada tahun kedua Fakulti Kejuruteraan sekarang. Bilangan sebesar ini tidak pernah berlaku di dalam sejarah Universiti Malaya dan ini adalah tanda kemajuan yang menggembirakan.

Hadirin yang dihormati:

Beta tidak melupakan para pemimpin dan ahli-ahli Persatuan Mahasiswa Universiti Malaya yang telah menjayakan Pesta Ria untuk menamba suasana meriah kepada Konvokesyen ini disamping menambahkan sumber kewangan untuk pinjaman mahasiswa serta mengumpulkan derma bagi beberapa institusi yang membantu rakyat kita yang miskin dan dzaif. Penduduk-penduduk sekitar Kuala Lumpur dan Petaling Jaya mendapat peluang baik untuk menikmati susasna Pesta Ria sambil menderma kepada Tabung Kebajikan Mahasiswa.

Beta juga mengucapkan terimakasih kepada Rombongan Seni Mahasiswa dan Persatuan Mahasiswa Universiti Malaya yang telah mengorbankan masa untuk meghiburkan angoota-anggota pasukan keselamatan kita di wilayah perbatasan Malaysia-Thai dan Beta harap usaha ini dapat ditambah lagi pada masa hadapan.

Akhir kata, Beta ingin menekankan satu perkara yang Beta anggap penting iaitu berhubung dengan kedudukan Universiti ini serta tanggungjawab dan peranannya yang besar dalam pembangunan dan pembaharuan masyarakat. Kita semua  maklum bahawa masyarakat umum amatlah memandang tinggi kepada Universiti serta meletakkan sepenuh kepercayaan kepadanya – kepada para guru dan mahasiswa - dalam ertikata bahawa di sinilah terdapat gedung ilmu serta tempat berhimpun para sarjana dan intelek dan para mahasiswa yang merupakan gulungan yang bertuah kerana mendapat peluang keistimewaan meninggikan pelajaran mereka.

Oleh yang demikian, sayugialah Beta mengingatkan semua yang berkenaan peri mustahaknya keluarga Universiti ini – kaum mahasiswa, kakitangan akademik dan bukan akademik – supaya menjaga nama baik Institusi ini dan mencerminkan imej serta keperibadian yang tinggi pada setiap masa. Memanglah manusia tidak sunyi dari salah dan khilaf, akan tetapi adalah menjadi kewajipan tiap-tiap seorang menjauhi dari sebarang perbuatan yang bukan sahaja mencemarkan dirinya tetapi turut melibatkan Institusi yang mana ia adalah menjadi keluarganya.
Beta percaya, asal setiap mahasiswa menyedari hakikat dirinya sebagai tumpuan harapan masyarakat dan Negara, maka wajiblah ia berusaha sedaya upaya untuk memelihara nama baiknya dan mengekalkan kedudukan istimewa yang diberikan kepada mereka oleh masyarakatnya.

Buat masa hadapan Beta berharap para guru, pentadbir dan mahasiswa akan terus bekerjasama demi kepentingan Negara dan pengajian tinggi. Kepada siswazah yang menerima ijazah mereka pada hari ini dan hari esok, Beta berdoa mudah-mudahan mereka berjaya di dalam lapangan masing- masing sambil membayar hutang bakti kepada masyarakat dengan penuh khidmat dan dedikasi.
